
Puschlav – vallada dal Grischun talian 
situada tranter il Pass dal Bernina e la Vuclina

� Il Puschlav è ina vallada meridiu-
nala grischuna che s’extenda (dal
nord al sid) dal Pass dal Bernina fin en
Vuclina. 824 Postclave, talian Val Po-
schiavo, Valle di Poschiavo, tudestg
Puschlav. Il Puschlav vegn percurrì
dal flum Poschiavino che nascha al
Bernina (2328 m) e sbucca en l’Adda
sin territori talian (414 m). Il Lai da
Puschlav separa la part superiura da
la val cun la vischnanca da Poschia-
vo (lieu principal) da quella inferiura
cun la vischnanca da Brüsch. Il Pu­
schlav è identic cun il district dal Berni­
na. La populaziun da la val (1850 3888
abitants; 1900 4301; 1950 5562; 2000
4472) è quasi totalmain da lingua talia­
na, cun ina maioritad catolica ed ina mi­
noritad refurmada.

Ils emprims chats dal temp da bronz
e dal temp da fier na cumprovan betg
cun tschertezza ina colonisaziun en
l’epoca preistorica. En il mument da la
conquista romana (15 a.C.) cun l’incor­
poraziun dal Puschlav en la Gallia trans­
padana (cun referiment al municipium
da Com) era la val probablamain abita­
da da stirpas reticas. Suenter il domini
langobard (entschatta dal 7avel tschien­
taner) han ils retgs carolingics legà a la
fin dal 8avel tschientaner la plaiv dal
Puschlav, ensemen cun quella da Buorm
e da Mazzo (Vuclina), a l’abazia da
Saint­Denis a Paris. Il legat è però vegnì
snegà da l’uvestgieu da Com ch’aveva,
ultra da la pussanza spirituala, era dretgs
temporals e patrimonials sur la val. Era
l’uvestg da Cuira aveva empruvà d’avair
pussanza en il Puschlav. Gia en il 12avel
tschientaner eran las duas vischnancas
da Poschiavo e Brüsch separadas territo­
rialmain e disponivan d’atgnas structu­
ras organisatoricas. La baselgia da la cu­
minanza dals fraters da San Romerio
(11avel tschientaner), cun ses possess
sin la spunda sanestra da la val, furma­
va da quel temp in’unitad territoriala
autonoma. En il 12avel–13avel tschien­
taner han surpiglià ils de Matsch­Venos­
ta la suveranitad territoriala da l’abazia
da Saint­Denis; sco vasals da l’uvestg da
Cuira han els obtegnì il 1284 era la giu­
risdicziun auta sur la val. A medem
temp ha schlargià la citad da Com sia
pussanza en il Puschlav cun la giurisdic­
ziun bassa exequida tras podestats co­
mascs.

Suenter la submissiun da Com a Mi­
laun il 1335, è vegnì integrà era il Pu­
schlav il 1350 al domini dals Viscontis.
Il 1406 èn sa revoltads ils abitants cun­
ter la cessiun dal feud puschlavin a Gio­
vanni Malacrida da Müsch, ed il 1408
èn els sa suttamess a la giurisdicziun da
l’uvestgieu da Cuira ed èn s’unids a la
Lia da la Chadé. A partir da quel mu­
ment ha partì il Comun grande (dre­
tgira auta) da Poschiavo e Brüsch il de­
stin da la Lia da la Chadé, a partir dal
1524 quel da las Trais Lias. La conqui­
sta da la Vuclina tras ils Grischuns
(1512) ha avert a la val novas perspec­

tivas economicas e commerzialas. Per
terminar las dispitas purtadas ora du­
rant tschientaners cun Tiraun, è vegnì
spustà il cunfin da la giurisdicziun il
1526 a la tur da Piattamala sper Cam­
pocologno.

La proclamaziun da la cretta refur­
mada tras exiliads talians, che giudevan
– grazia als Artitgels da Glion dal 1526
– ina protecziun particulara en las Trais
Lias, ha fatg nascher duas communitads
refurmadas a Brüsch ed a Poschiavo. Te­
nor ils rapports davart las visitaziuns da
l’uvestg aveva adoptà il 1589 in terz da
la populaziun da Brüsch ed in quart da
quella da Poschiavo la cretta refurmada.
L’equiliber fragil tranter las duas confes­
siuns è vegnì disturbà cumplettamain
tras la persecuziun dals refurmads a
Brüsch (1620) ed a Poschiavo (1623).
Las tensiuns han perdurà era suenter
l’accord cuntanschì il 1642 tras l’inter­
venziun da las Trais Lias e la communi­
tad dal Puschlav è stada ditg dividida en
duas facziuns ostilas. Durant il 17avel
tschientaner e fin il 1753 è stada la val
la scena da numerus process cunter
strias.

Il 1797 ha attribuì Napoleun Bona­
parte la Vuclina a la Republica cisalpi­
na. Il Puschlav ha refusà l’annexiun a
quella. Il nov cunfin ha dividì ina com­
munitad unida per tschientaners tras in­
teress cumins e la bloccada commerzia­
la ha indeblì fermamain l’economia lo­
cala. Il 1851 è sa separada la vischnanca
da Brüsch da quella da Poschiavo. In de­
cret federal dal 1869 ha separà il Pu­

schlav da la diocesa da Com ed incorpo­
rà la val en l’uvestgieu da Cuira.

Durant il 19avel tschientaner èn
emigrads numerus Pus’ciavins en diffe­
rents pajais da l’Europa ed en l’Austra­
lia: l’economia tradiziunala, basada sin
l’agricultura, na pudeva betg garantir
in’existenza a la populaziun che creschi­
va ad in crescher. Tranter il 1842 ed il
1865 è vegnida construida la via dal
Bernina. L’installaziun da las Forze mo­
trici di Brusio (1906) e da la Viafier dal
Bernina (1908–10) han dà novs impuls
a l’economia locala. Questas activitads
ed il commerzi èn alura vegnids accum­
pagnads d’in impurtant svilup en il sec­
tur turistic (hotel termal a Le Prese,
1857), dal qual dependa oz ina gronda
part da las plazzas da lavur (il 2000 la­
vuravan passa 50 % da las persunas cun
activitad da gudogn en il Puschlav en il
sectur terziar). Dapi il 2008 cumpara la
gasetta regiunala mensila per la Vuclina
e la Val Puschlav, «Il Tiranese senza con­
fini». Arno Lanfranchi

Bernina
District che cumpiglia en sia dimensiun
il Puschlav (237,3 km²), separà il 1851
tras la lescha davart la repartiziun dal
chantun Grischun sco district da dretgi­
ra civila (emprim’instanza). Dapi il
2001 furma il district dal Bernina era
ina dretgira criminala. El sa cumpona
dals circuls da Poschiavo e da Brüsch
ch’han remplazzà da lur vart il 1851 la
dretgira auta dal Puschlav. Jürg Simonett

Pass dal Bernina
Pass a 2328 m che maina da l’Engia­
din’Ota en il Puschlav. Impurtant pas­
sadi nord­sid. En il temp medieval ave­
va il Bernina anc in’impurtanza secun­
dara per il traffic da transit che sa sple­
gava oravant tut sur Clavenna e sur ils
pass al vest. Il 1410 èn s’obligadas las
vischnancas da l’Engiadin’Ota, da Po­
schiavo e da Brüsch envers pliras vi­
schnancas en Vuclina da mantegnair la
via da pass fin a Piattamala a la sortida
dal Puschlav.

Cun la conquista da la Vuclina tras ils
Grischuns il 1512 è la ruta dal Bernina
daventada fitg impurtanta. Ella era
numnadamain la via la pli directa en la
Republica da Vaniescha, cun la quala ils
Grischuns tgiravan contacts d’amicizia.
Da quel temp vegn menziunà per l’em­
prima giada il trassé da la ruta dal Ber­

nina. Il tschancun da Puntraschigna a
Poschiavo quintava 20 miglias (var 34
km). A l’entschatta dal 16avel tschien­
taner utilisav’ins da la vart dal Puschlav
la ruta ost sur Pisciadel (1478 m) ch’era
da quel temp in abitadi permanent; ils
25/26 da december 1526 ha ina delega­
ziun veneziana utilisà questa ruta. Da
temp en temp circulava il traffic era sin
la ruta vest sur Cadera­Cavaglia­Val Pi­
la­Bernina, schlargiada il 1555. Il terri­
tori da la vischnanca da Poschiavo s’ex­

tenda sur il Bernina vers il nord, ma las
duas vischnancas vischinas da Poschia­
vo e da Pisciadel eran obligadas da man­
tegnair la via mintgamai fin al pass, nua
che duas cruschs al Lagh da la Cruseta
marcavan il cunfin. En vischinanza da
quellas sa chattava gia il 1519 in ospizi
cun chaplutta, erigì da Thomas Mauri­
ci da Puntraschigna. A la Piazza vecchia
da quest ospizi existiva ultra da quai ina
susta, transferida il 1570 al Piano dal
Cambrena a la riva nordvest dal Lago
Bianco. Bernina Suot (2046 m) era da
quel temp in lieu abità durant l’entir
onn e munì cun stallas da chavals. Il
1544 ha il cumin d’Engiadin’Ota rela­
schà in reglament ch’obligava la vi­
schnanca da Puntraschigna da mante­
gnair il tschancun da via da la vart nord
dal Bernina e da tegnair quel avert du­
rant l’enviern cunter ina taxa da passadi.

Il traffic sur il Bernina ha cuntanschì
sia culminaziun vers la mesadad dal
16avel tschientaner, suenter che la
Frantscha aveva installà il 1548 in ser­

vetsch postal tranter Cuira ed Aprica per
pudair tgirar ses contacts cun Vaniescha
a moda segira e directa. Quest tschan­
cun da via era subdividì tenor contract
en otg agenzias da posta, installadas
tranter auter a Puntraschigna, Poschia­
vo, Tiraun ed Aprica. Suenter l’avertura
da la Via S. Marc da Bergam a Murbegn
(1593), cun access al Pass dal Spleia, ha
il traffic sur il Bernina pers si’impurtan­
za originara. Il 1650 incassav’ins dazis
sin chastognas, chonv, glin, savun, fier,
ponn, saida, chaschiel e tschigrun, ultra
da quai era taxas per il transport da vat­
gas, chavals, bovs, nursas e chauras es­
tras. Tranter il 1842 ed il 1865 è vegni­
da construida la via charrabla che mana­
va pli u main lung la veglia ruta ost,
tranter il 1908 ed il 1810 la lingia da la
Viafier dal Bernina (Viafier retica) lung
la ruta vest. A partir dal 1960 han ins
construì pendicularas e runals da skis en
il conturn dal Pass dal Bernina (Diavo­
lezza, Lagalb). Ils projects da la Rätia
Energie SA, che prevesan tranter auter
d’auzar il mir da fermada dal Lago Bi­
anco, pericliteschan fermamain la cun­
trada dal pass ed èn perquai fitg contes­
tads, tant pli che la lingia da la Viafier
retica da l’Alvra al Bernina è vegnida re­
cepida il 2008 sco part dal patrimoni
cultural mundial da l’Unesco.

Martin Bundi

Lai da Puschlav
Cun ses radund 2 km² il pli grond dals
23 lais dal Puschlav, talian Lago di Po­
schiavo (uffizial). La profunditad max.
munta a 98 m. Ils indigens numnan el
il «Lagh da Li Presi». Il 1010 ha l’uvestg
Albisch da Com lubì la pestga en il Lai
da Puschlav a la claustra da S. Abbon­
dio/Com gist fundada. Ils lais dal Pu­
schlav èn vegnids explotads pli intensi­
vamain pir en il 12avel tschientaner a
partir da la Vuclina. Il 1239 possedevan

qua ils signurs de Matsch ils dretgs da
pestga. Durant ils dis da dretgira tegnids
en il Puschlav (zercladur, settember, de­
cember) steva in pestgader a la disposi­
ziun dal chastellan. La vischnanca da
Poschiavo aveva da furnir a quel min­
tgamai 50 litgivas per il di da s. Martin
(11 da november). L’aua dal Lai da
Puschlav vegn utilisada dapi il 1906 da
las Ovras electricas Brüsch SA per la
producziun d’electricitad.

Adolf Collenberg

Il vitg da Poschiavo furma il lieu principal da la vallada. FOTO R. CANAL

Lago Bianco ed ospizi dal Bernina. MALETG DA CA. 1880

Lago di Poschiavo, sguard da Miralago vers nord. FOTO: PD

